
BASHKIA
TIRANE REPUBLIKA E SHQIPERISE



        
BASHKIA TIRANË

KËSHILLI BASHKIAK

V E N D I M 

Nr. 55, datë 09.05.2023

“PËR 
NJË NDRYSHIM NË VENDIMIN NR. 142, DATË 19.11.2021, TË KËSHILLIT BASHKIAK “PËR MIRATIMIN E RREGULLORES PËR MËNYRËN E ZHVILLIMIT TË PROCEDURËS SË SHORTEUT PUBLIK DHE TË HAPUR, NË KUADËR TË PROCESIT TË RINDËRTIMIT”
Në mbështetje të nenit 113, pika 2, të Kushtetutës, nenit 8, pika 2, nenit 9, pika 1, nënpika 1.1, shkronjat “a” dhe “b”, nenit 24, pika 2, nenit 55, pikat 2 dhe 6, të ligjit nr. 139/2015, “Për vetëqeverisjen vendore”, të ndryshuar, nenit 113 të ligjit 44/2015 “Kodi i Procedurave Administrative të Republikës së Shqipërisë”, aktit normativ nr. 9, datë 16.12.2019, “Për përballimin e pasojave të fatkeqësisë natyrore”, miratuar me ligjin nr. 97/2019, vendimit nr. 904, datë 24.12.2019, të Këshillit të Ministrave “Për përcaktimin e rregullave, të kategorive prioritare, masës së përfitimit, autoriteteve përgjegjëse dhe proçedurave për vlerësimin dhe përzgjedhjen e përfituesve nga disa programe të procesit të rindërtimit”, të ndryshuar, të vendimit nr. 7, datë 6.1.2020 të Këshillit të Ministrave “Për kushtet dhe procedurën për shpronësimet dhe/ose shkëmbimin e pronës, për interes publik, në funksion të procesit të rindërtimit”, të ndryshuar, dhe në vijim të memos nr. 17579 prot., datë 05.05.2023, me propozimin e kryetarit të Bashkisë, Këshilli Bashkiak, 

V E N D O S I:
Në vendimin nr.142, datë 19.11.2021, të Këshillit Bashkiak “Për miratimin e rregullores për mënyrën e zhvillimit të procedurës së shorteut publik dhe të hapur, në kuadër të procesit të rindërtimit, bëhet ndryshimi si më poshtë vijon: 

1. Teksti i rregullores i miratuar në pikën nr.1, ndryshohet me tekstin bashkëlidhur dhe pjesë përbërëse të këtij vendimi. 
2. Ngarkohen anëtarët e Komisionit të Organizimit të Shorteut, Drejtoria e Përgjithshme e Shërbimeve Sociale, Drejtoria e Koordinimit, Monitorimit, Bashkërendimit të Rindërtimit, Drejtoria e Përgjithshme e Objekteve në Bashkëpronësi, Administrimit të Njësive Administrative dhe Emergjencave Civile, Drejtoria e Përgjithshme e Punëve Publike, Drejtoria e Përgjithshme e Planifikimit dhe Zhvillimit të Territorit, Drejtoria e Përgjithshme Juridike, Aseteve dhe Licencimit dhe Njësitë Administrative/Lagjet e Bashkisë Tiranë, për zbatimin e këtij vendimi.

Ky vendim hyn në fuqi sipas përcaktimeve të pikës 6, të nenit 55, të ligjit nr. 139/2015, “Për vetëqeverisjen vendore”, të ndryshuar. 

 K R Y E T A R

  ROMINA KUKO


BASHKIA E TIRANËS
Nr. prot._________                                                                                  Tiranë ___/ ___ / 2023

RREGULLORE

“PËR MËNYRËN E ZHVILLIMIN TË PROCEDURËS SË SHORTEUT PUBLIK DHE TË HAPUR, NË KUADËR TË PROCESIT TË RINDËRTIMIT”

Neni 1

Qëllimi

Qëllimi i kësaj rregullore është përcaktimi i rregullave, procedurave dhe standardeve për organizimin dhe hedhjen e shortit publik për ndarjen e banesave/apartamenteve dhe njësive tregtare në objektet e reja të ndërtuara në kuadër të procesit të rindërtimit. 

Neni 2

Objekti

Kjo rregullore përcakton funksionimin e procesit të hedhjes së shortit dhe strukturave përgjegjëse për organizimin e tij me qëllim caktimin e njësive përkatëse në objektet e reja për sistemimin e subjekteve përfituese të programeve të rindërtimit dhe personave të shpronësuar përmes kompensimit me shkëmbim, në kuadër të këtij procesi. 

Neni 3

Fusha e zbatimit

Kjo rregullore zbatohet për të gjithë subjektet të cilët janë shpallur përfitues të njësive përkatëse në objektet e reja të ndërtuara nga Bashkia Tiranë në kuadër të procesit të rindërtimit dhe për të gjithë të shpronësuarit përmes kompensimit me shkëmbim sipas vendime përkatëse të shpronësimit të nxjerra nga Këshilli i Ministrave.

Neni 4

Përkufizime

Në këtë rregullore termat e mëposhtëm kanë këto kuptime:

1. “Short”, është procesi për të ndarë me paanësi në mënyrë rastësore njësitë e banimit dhe tregtimit në favor të subjekteve përfituese pjesëmarrëse në short.
2. “Komisioni i Organizimit të Shortit”, këtu e në vijim komisioni, është komisioni i ngritur me urdhër të kryetarit të Bashkisë dhe në përputhje me vendimin e Këshillit Bashkiak që miraton këtë rregullore, i cili është përgjegjës për organizimin dhe realizimin e shortit për ndarjen të njësive të banimit dhe tregtimit në objektet e reja të ndërtuara si dhe për çdo detyrë tjetër që i cakton kjo rregullore.  
3. “Sekretariati i Komisionit”, është struktura e posaçme mbështetëse që ka detyra teknike dhe administrative në mbështetje të Komisionit të Organizimit të Shortit.
4. “Subjekt shorti”, do të quhen personat e shpallur fitues në procesin e rindërtimit me vendim të Këshillit Bashkiak, si dhe personat e shpronësuar përmes kompensimit me shkëmbim nga Këshilli i Ministrave. 

5. “Fitues nga procesi i rindërtimit” janë përfituesit e programeve të rindërtimit të cilëve u ka lindur e drejta në bazë të vendimeve përkatëse të Këshillit Bashkiak të akomodohen në njësi banimi në objektet e reja të ndërtuara sipas kategorisë ku ata bëjnë pjesë.
6. “Subjekt i shpronësuar përmes shkëmbimit”, janë personat fizik dhe juridik që janë shpronësuar nga me vendim të Këshilli i Ministrave në kuadër të zbatimit të projekteve të rindërtimit sipas dokumenteve të planifikimit të miratuar për këtë qëllim.
7.  “Kategoritë e shortit”, është ndarja në kategori e subjekteve të shortit sipas përcaktimeve në pikën 20.6 të vendimit nr. 904, datë 24.12.2019 të Këshillit të Ministrave “Për përcaktimin e rregullave, të kategorive prioritare, masës së përfitimit, autoriteteve përgjegjëse dhe procedurave për vlerësimin dhe përzgjedhjen e përfituesve nga disa programe të procesit të rindërtimit”, i ndryshuar, (më poshtë referuar si vendimit nr. 904/2019 e ndryshuar), si dhe subjektet e tjera përfituese sipas vendimeve përkatëse të Këshillit Bashkiak, që nuk përfshihen në këtë kategori. 

8. “Short për përfituesit nga programet e rindërtimit”, është shorti që do të hidhet nga komisioni për të përzgjedhur njësitë e banimit që do të përfitojnë përfituesit nga procesi i rindërtimit.

9. “Shorti për pronarët e shpronësuar përmes këmbimit”, është shorti që do të hidhet nga komisioni për të përzgjedhur objektet, që do të përfitojnë pronarët e banesave, njësive tregtare dhe truallit të subjekteve të shpronësuara në kuadër të procesit të rindërtimit.

10. “Njësi banimi”, nënkuptojmë banesat individuale dhe apartamentet e reja të ndërtuara më kuadër të programeve të procesit të rindërtimit për t’iu shpërndarë subjekteve përfituese të këtyre programeve dhe subjekteve të shpronësuara.

11. “Njësi tregtimi”, janë objektet të ndërtuara më kuadër të procesit të rindërtimit të cilat janë të përcaktuara për këtë destinacion, në dokumentet e planifikimit. 

12. “Nëndarja” është nëndarja e subjekteve të shortit të një kategorie të caktuar e bazuar në strukturën e banimit  për të cilën ato janë shpallur fitues me vendimet e Këshillit Bashkiak ose pronarët e shpronësuar përmes këmbimit nga Këshilli i Ministrave. 

13. “Përparësia në short” është përparësia në kohë e hedhjes së shortit për kategoritë e caktuara sipas VKM nr. 904, datë 24.12.2019, e ndryshuar.

14. “Lista e shortit”, është lista e përgatitur nga komisioni në të cilën janë renditur përfituesit për të cilët do të hidhet shorti. Një listë shorti do të përfshijë kategoritë e subjekteve me nëndarjet përkatëse, apo metrave të përfituara sipas vendimit të Këshillit të Ministrave

15. “Renditja në listën e shortit” është renditja në rend rritës sipas numrit të identifikimit të aplikimit në portalin “Shtëpia ime”, ose sipas vendimit përkatës të Këshillit të Ministrave duke filluar me prioritarizimin e përcaktuar në vendimin e Këshillit të Ministrave nr. 904, datë 24.12.2019.

16.  “E drejta e përzgjedhjes”, është e drejta e subjekteve të shortit për të përzgjedhur në short. Faktori fat ka ndikim të drejtpërdrejtë dhe është përcaktues në përzgjedhjen nga ana e subjektit të njësisë së banimit ose tregtimit. 
12. “Njoftimi i përgjithshëm për shortin publik”, është njoftimi i cili bëhet nga Bashkia Tiranë, për thirrjen e pjesëmarrësve në short dhe përmban datën, vendin, orën dhe kategorinë/të e shortit. Njoftimi afishohet në ambientet publike të bashkisë Tiranë, në mediat audiovizive kombëtare apo ose lokale, si dhe botohet në gazeta lokale ose në dy gazetat më të lexuara në nivel kombëtar.
13. “Njoftim individual për pjesëmarrje në short”, është njoftimi shkresor nëpërmjet  dorëzimit të letërthirrjes  nga  nëpunësi  i  njësisë  vendore  ose shërbimi postar. Në çdo rast në lidhje me njoftimin e përfituesit mbahen në konsideratë, për aq sa është e mundur, dispozitat e ligjit nr. 44/2015 “Kodi i Procedurave Administrative i Republikës së Shqipërisë.

13. “Procesverbal individual”, është procesverbali i mbajtur nga komisioni për secilin subjekt që ka ushtruar të drejtën e zgjedhjes në short dhe ku saktësohen të dhënat e subjektit si dhe të njësisë së banimit dhe tregtimit që u përzgjodh nga hedhja e shortit. 

14. “Raport përmbledhës”, është raporti i mbajtur nga komisioni në koordinim me sekretariatin për rezultatet përmbledhëse për të gjitha subjektet përfituese pjesëmarrës dhe në mungesë të shortit të hedhur si dhe të gjithë procesit të realizuar. Ai nënshkruhet rregullisht nga anëtarët e komisionit.
Neni 5

Parimet

Kjo rregullore bazohet në parimet e transparencës, objektivitetit, aksesueshmërisë. Shorti është publik dhe i kuptueshëm për të gjithë. Elementi rastësor luan rolin kryesor në përzgjedhjen e njësisë së banimit në objektet e reja nga subjekti përfitues pjesëmarrës në short. 

Neni 6

Rregulla të përgjithshme

Drejtoria e Përgjithshme e Punëve Publike, Drejtoria e Përgjithshme e Planifikimit dhe Zhvillimit të Territorit, Drejtoria e Përgjithshme Juridike, Aseteve dhe Licencimit dhe Drejtoria e Përgjithshme e Shërbimeve Sociale, dërgojnë pranë komisionit, dokumentacionin me listën e subjekteve të shpallura fituese sipas vendimeve përkatëse të Këshillit Bashkiak, listën e personave të shpronësuar përmes kompensimit me shkëmbim sipas vendimeve të Këshillit të Ministrave, njësive të banimit dhe të tregtimit të ndërtuara në objektet e reja me të gjithë informacionin për godinën sipërfaqen totale dhe vendndodhjen e saj, strukturën e banimit ose tregtimit shoqëruar me planimetrinë përkatëse, numrin e katit dhe të hyrjes.

Neni 7

Rregulla për shortin për përfituesit nga programet e rindërtimit

1. Komisioni pas marrjes së informacionit sipas nenit 6, brenda 3 ditëve pune dërgon pranë njësive administrative/lagjeve listën e subjekteve përfituese nga programet e rindërtimit me qëllim marrjen e informacionit dhe dokumentacionit për secilin prej tyre duke i grupuar si më poshtë:

a. subjektet që janë në listën e përparësisë sipas parashikimeve të shkronjës “a” të pikës 20.6, të vendimit nr.  904/2019, të ndryshuar, të listuar në rend rritës sipas numrit të identifikimit të aplikimit në portalin “Shtëpia ime”, shoqëruar me strukturën e banimit për të cilën janë shpallur përfitues sipas vendimeve përkatëse të Këshillit Bashkiak;

b. subjektet të cilët nuk përfshihen në shkronjën a, të listuar në rend rritës sipas numrit të identifikimit të aplikimit në portalin “Shtëpia ime”, shoqëruar me strukturën e banimit për të cilën janë shpallur përfitues sipas vendimeve përkatëse të Këshillit Bashkiak.

2. Njësitë administrative/lagjet brenda 7 ditëve pune, dërgojnë pranë komisionit dokumentacionin dhe informacionin për secilin subjekt sipas parashikimeve të pikës 1, të këtij neni.

3. Komisioni pasi i përcillet informacioni dhe dokumentacioni sipërcituar, harton listën përfundimtare për subjektetet e parashikuar në shkronjat “a” dhe “b”, të pikës 1.

4. Për përfituesit e objekteve të reja, për të cilët nuk mund të rindërtohen në të njëjtin truall, sistemohen në zonat e reja për zhvillim, më të afërta me objektin e dëmtuar nga fatkeqësia natyrore. Komisoni në çdo rast, përpara hedhjes së shortit i kërkon strukturave përgjegjëse të bashkisë Tiranë, informacionin e nevojshëm për zonën më të afërt të zhvilluar me objektin e dëmtuar nga fatkeqësia natyrore.

Neni 8

Rregulla për shortin për pronarët e shpronësuar përmes shkëmbimit

1. Pronarët e shpronësuar përmes shkëmbimit, do të përfitojnë objekte sipas destinacionit të përcaktuar në aktet e Këshillit të Ministrave, në të njëjtin vend ose në vendin më të afërt pranë vendndodhjes së pronës së shpronësuar.

2. Drejtoria e Përgjithshme e Punëve Publike përcjell rast pas rasti, pranë Drejtorisë së Përgjithshme Juridike, të Aseteve dhe Licencimit listën e njësive të banimit dhe tregtimit të gatshme për tu hedhur në short me të gjithë elementët e përcaktuar në nenin 6 dhe sipërfaqen totale sipas destinacionit (banim dhe tregtim) dhe planvendosjen përkatëse për secilin objekti konkret.

3. Drejtoria e Përgjithshme Juridike, e Aseteve dhe Licencimit në përputhje me vendimin e shpronësimit të Këshillit të Ministrave përcakton, emrat e pronarëve të shpronësuar, llojin e pronës së shpronësuar (ndërtesë, truall ose truall + ndërtesë), sipërfaqen takuese për çdo të shpronësuar, si dhe nëse kanë lidhur marrëveshjen paraprake për kalimin e së drejtës së pronësisë.

4. Drejtoria e Përgjithshme Juridike, e Aseteve dhe Licencimit përcjell pranë KOSH, informacionin e përgatitur sipas parashikimeve të pikës 3 të këtij neni.

Neni 9

Komisioni i organizimit të shortit

1.
Komisioni  krijohet  me  urdhër të  kryetarit të Bashkisë dhe si rregull kryesohet  nga  përfaqësuesi  i  Drejtorisë së Përgjithshme të Shërbimeve Sociale dhe përbëhet nga përfaqësues të drejtorive si më poshtë: 

a. Drejtorisë së Përgjithshme Juridike e Aseteve dhe Licencimit;
b. Drejtorisë së Përgjithshme të Planifikimit dhe Zhvillimit të Territorit;
c. Drejtorisë së Përgjithshme të Punëve Publike;
d. Drejtorisë së Përgjithshme të Objekteve në Bashkëpronësi, Administrimit të Njësive Administrative dhe Emergjencave Civile.
2. Komisioni cakton nga radhët e tij sekretarin e komisionit për mbajtjen e procesverbaleve përkatëse ku pasqyrohet e gjithë veprimtaria e tij.

Neni 10

Kompetencat e komisionit

1. Komisioni merr masa për organizimin e shortit në mënyrë transparente sipas parashikimeve të kësaj rregulloreje, përkatësisht:

a. Përgatit listën përfundimtare të shortit për përfituesit nga programet e rindërtimit, të listuar në rend rritës sipas numrit të identifikimit të aplikimit në portalin “Shtëpia ime”, shoqëruar me strukturën e banimit për të cilën janë shpallur përfitues sipas vendimeve përkatëse të Këshillit Bashkiak.

b. Përgatit listën përfundimtare të shortit për pronarët e shpronësuar përmes këmbimit sipas përcaktimeve të nenit 8 të kësaj rregulloreje.

c. Cakton datën, orën, vendin e hedhjes së shortit duke realizuar të gjitha procedurat e parashikuara në nenin 6 të kësaj rregulloreje; 

c. Dërgon listën e shortit me të gjithë informacionin e nevojshëm pranë Drejtorisë së Përgjithshme për Marrëdhëniet me Publikun dhe Jashtë me qëllim realizimin e njoftimeve sipas parashikimeve të kësaj rregulloreje. 

d. Shpall rezultatin e përzgjedhjes së përfituesve;

e. Kujdesët që rezultati i përzgjedhjes së përfituesit të regjistrohet në mënyrë të saktë nga sekretari i komisionit; 

f. Fton subjektin përfitues përzgjedhës për të firmosur procesverbalin individual të  përgatitur nga sekretariati i komisionit;

g. Mban procesverbalet individuale, atë përmbledhës dhe regjistrin e përfituesve përmes sekretarit të tij dhe nënshkruan të gjithë këto procesverbale;

h. Realizon çdo detyrë tjetër të nevojshme në funksion të procesit të zhvillimit të shortit, si dhe cdo detyrë që mund ti ngarkohet me urdhër të kryetarit të bashkisë.

Neni 11

Sekretariati i komisionit

1. Sekretariati është strukturë teknike mbështetëse e komisionit dhe ushtron këto detyra: 

a. Merr masa për evidentimin dhe dokumentimin e të gjithë procesit të shortit publik përmes procesverbaleve përkatëse.

b. Merr masa që anëtaret e Komisionit të kenë një kopje të plotë të dokumentacionit të nevojshëm për zhvillimin e shortit publik:

c. Mbështet komisionin në mbarëvajtjen e hedhjes së shortit publik;

d. Verifikon subjektet e shortit përmes letërnjoftimit elektronik, certifikatës personale, e kur është rasti të prokurës së përfaqësimit nëse subjekti ka caktuar përfaqësues;

e. Rekomandon dhe/ose i propozon në mënyrë shkresore komisionit në lidhje me çdo problematikë apo informacion që e konsideron  të nevojshëm.

f. Çdo detyrë tjetër me karakter teknik e mbështetës që i caktohet nga komisioni.

2. Anëtarët e sekretariatit të komisionit caktohen nga drejtoritë e përgjithshme që janë pjesë e komisionit të hedhjes së shortit.

Neni 12

Njoftimi për zhvillimin e shorteut publik

1. Komisioni në bashkëpunim me strukturat e tjera të bashkisë Tiranë kryen njoftimin e përgjithshëm dhe atë individual për zhvillimin e shorteut publik.

2. Afatet dhe e gjithë procedura që zbaton komisioni për njoftimin e zhvillimin të shorteut publik janë në përputhje me parashikimet e akteve nënligjore të miratuara për këtë qëllim.

Neni 13

Subjektet e shortit

1. Përparësi në hedhjen e shortit me qëllim akomodim në objektet e reja, si rregull e kanë fillimisht subjektet e shpronësuara nëpërmjet procesit të shpronësimit me shkëmbim dhe më pas subjektet përfituese nga procesi i rindërtimit.

2. Në hedhjen e shortit midis subjekteve të shpronësuara, përparësi kanë:

a. subjektet mbi pronën e të cilëve janë ngritur godinat e reja që janë objekt i shortit që zhvillohet;

b. subjektet që kanë lidhur aktmarrëveshjet paraprake të kalimit të pronësisë. 

3. Përparësi në hedhjen e shortit me qëllim akomodim në objektet e reja për subjektet përfituese e kanë:

a. përfituesit e renditur sipas kriterit të përparësisë të parashikuar në nenin 18, pika 8 të aktit normativ nr. 09, datë 16.12.2019 dhe pikën 20.6, të vendimit nr. 904, datë 26.12.2019 të Këshillit të Ministrave;

b. pronarët e njësive të banimit të objekteve të shembura, në trojet e të cilave janë ndërtuar objektet e reja;

c. përfituesit, të cilët kanë lidhur marrëveshjen paraprake për kalimin e së drejtës së pronësisë, sipas pikës 23 të vendimit nr. 904, datë 26.12.2019 të Këshillit të Ministrave.           

2. Si rregull i përgjithshëm, në një short, numri i subjekteve sipas kategorisë dhe strukturës përkatëse të banimit të jetë i njëjtë me numrin dhe strukturën e banimit të njësive të banimit për të cilat do të hidhet shorti.

3. Përjashtimisht, në rastin kur numri i njësive të reja të banimit të dërguara pranë komisionit është më i vogël se numri i subjekteve të shpallur përfituese, për shkak të përfundimit të pjesshëm të ndërtimit apo për arsye të tjera objektive që nuk varen nga vullneti i bashkisë Tiranë, atëherë komisioni e organizon shortin në mënyrë të tillë ku thërret në hedhjen e tij, për çdo 3 (tre) subjekte përfituese, 2 (dy) prej tyre sipas pikës 20.6, të vendimit nr. 904, datë 26.12.2019 të Këshillit të Ministrave dhe një subjekt që nuk përfshihet në këto kategori, duke mbajtur gjithmonë në konsideratë renditjen e tyre, sipas përshkrimit të bërë në pikën 1, të nenit 7, të kësaj rregulloreje.

4. E njëjta procedurë ndiqet edhe për subjektet vijues që në shortin e radhës do të kenë të drejtën e përzgjedhjes për të njëjtën zonë apo në zonën më të afërt me objektin e dëmtuar nga fatkeqësia natyrore, sipas renditjes në listën e shortit.

5. Në çdo rast, shorti do të fillojë me pronarët e njësive të banimit të objekteve të shembura, në trojet e të cilave janë ndërtuar objektet e reja dhe më pas me pronarët e trojeve mbi të cilat janë ndërtuar këto objekte, që kanë lidhur marrëveshjen paraprake për kalimin e së drejtës së pronësisë.
Neni 14

Zhvillimi i shortit

1. Shorti organizohet nga komisioni në përputhje me rregullat e parashikuara në këtë rregullore, në ditën, vendin dhe orën e njoftuar për zhvillimin e tij. 

2. Procedura e shortit është publike, e hapur dhe transparente dhe realizohet në prani të subjekteve përfituese/subjekteve të shpronësuara, sekretariatit dhe personave të tjerë të ftuar.

3. Pas sistemimit të subjekteve të shortit në ambientet e caktuara, kryetari i komisionit, shpjegon procedurën se si do të kryhet procedura e përzgjedhjes.

4. Para fillimit të procedurës së hedhjes së shortit, komisioni në bashkëpunim me sekretariatin, përgatit shirita të barabartë letre në të cilat shënohet numri i godinës, vendndodhja e saj, numri i njësisë, planimetria përkatëse, numri i katit dhe i hyrjes dhe i vendos ato në zarfe identikë/gogla, në prani të subjekteve përfituese.

5. Kryetari i komisionit përpara se zarfet/goglat të hidhen në kutitë përkatëse transparente, fton tre nga subjektet përfituese për të verifikuar njëtrajtshmërinë dhe barazinë e tyre në formë. 

6. Pas këtij verifikimi, kryetari komisionit vendos zarfet/goglat në kutitë transparente dhe i përzien, me qëllim sigurimin e barazisë në përzgjedhje.

7. Kutitë transparente në rastin e shpërndarjes së njësive të banimit janë si më poshtë: 

a. 
një kuti për përfituesit për strukturën 1+1; 

b.
një kuti për përfituesit për strukturën 2+1;

c. 
një kuti për përfituesit për strukturën 3+1.

8. Kutitë transparente në rastin e shpërndarjes së njësive të tregtimit do të organizohen rast pas rasti nga KOSH me intervale, sipas sipërfaqeve që përfitojnë subjektet në shortin në fjalë.

9. Kryetari i komisionit fton subjektet sipas pikës 20.6, të VKM 904/2019, të ndryshuar, për përzgjedhjen e zarfit/goglës, duke mbajtur në konsideratë parashikimet e pikës 5, të nenit 13 të kësaj rregulloreje dhe me pas vijon me subjektet përfituese që nuk janë pjesë e listës prioritare.

10. Për përfituesit nga programet e rindërtimit, komisioni e organizon shortin sipas radhës së mëposhtme:

- Së pari, fton subjektet përfituese me strukturë banimi 1+1, të listuar në rend rritës sipas numrit të identifikimit të aplikimit në portalin “Shtëpia ime”.

- Së dyti, fton subjektet përfituese me strukturë banimi 2+1, të listuar në rend rritës sipas numrit të identifikimit të aplikimit në portalin “Shtëpia ime”.

- Së treti, fton subjektet përfituese me strukturë banimi 3+1, të listuar në rend rritës sipas numrit të identifikimit të aplikimit në portalin “Shtëpia ime”.

11. KOSH për subjektet e shpronësuar në përputhje me listwn prioritare tw kwsaj kategorie për çdo subjekt të shpronësuar do të orientojë subjektet e shortit në përzgjedhjen e njësive përkatëse, duke i ofruar kombinime strukturash, për të mundësuar plotësimin sa më efektiv të metrave që ata përfitojnë sipas aktit që i ka shpronësuar, i cili në çdo rast duhet të jetë i barabartë ose më i lartë (sa më afër sipërfaqes së përcaktuar në VKM) se sipërfaqja e përfituar në këtë akt.
12. Subjekti ftohet të paraqitet pranë komisionit dhe identifikohet nëpërmjet letërnjoftimit. Pasi kryhet verifikimi i identitetit nga sekretariati, ftohet të përzgjedh një nga zarfat/goglat në kuti.

13. Në rastin kur subjekti përfitues përfaqësohet nga një person tjetër, përfaqësuesi duhet të dorëzojë edhe prokurën e noterizuar të përfaqësimit.

14. Pasi subjekti përzgjedh zarfin/goglën, e hap dhe lexon me zë të lartë njësinë e banimi apo të tregtimit të përzgjedhur dhe më pas ia dorëzon kryetarit të komisionit. 

15. Rezultati i përzgjedhjes pasqyrohet në procesverbalin individual, i cili hartohet në tre kopje dhe nënshkruhet nga anëtarët e komisionit e subjekti përfitues dhe protokollohet nga sekretariati. Një kopje i jepet subjektit përfitues, një kopje komisionit, dhe një kopje i bashkëlidhet dhe bëhet pjesë përbërëse e kontratës së kalimit të pronësisë që subjekti do të nënshkruaj me Bashkinë Tiranë për këtë qëllim.

16. Për rastet kur subjekti i shortit dhe/ose përfaqësuesi i tij edhe pse ka marrë rregullisht njoftimin ose kur janë shteruar të gjitha mjetet e njoftimit të tij, nuk është paraqitur në short, të drejtën e përzgjedhjes e ushtron Kryetari i Komisionit në prani edhe të subjekteve të tjera përfituese. Rezultati i përzgjedhjes pasqyrohet në procesverbal në të cilin do të evidentohet mungesa e subjektit të shortit dhe që përzgjedhja është kryer nga kryetari i komisionit. 

17. Në rastet kur sipërfaqja e ndarë me short është më e madhe se sipërfaqja e parashikuar në aktet përkatëse, për përfituesit e parashikuar në nenin 8, ky fakt konstatohet nga komisioni dhe përfshihet në procesverbalin personal të fituesit, për të vijuar me procedurat e parashikuara në shkronjën “c” të pikave 2 dhe 3 dhe 6 të Kreut II të vendimit nr. 7, datë 6.1.2021 të Këshillit të Ministrave. 

8. Në rast paqartësish ose mbivendosje të procedurave, unifikimi/zgjidhja e tyre do të bëhet me urdhër kryetarit të Bashkisë.

Përfundimi i procesit të shorteut publik

1. Me përfundimin e procesit të shortit publik, komisioni harton raportin përmbledhës në të cilin pasqyrohet zhvillimi i procesit të shorteut publik dhe rezultatet e tij. Raporti nënshkruhet nga të gjithë anëtarët e komisionit. Pjesë e raportit përmbledhës janë dhe të gjithë procesverbalet individuale dhe çdo dokument tjetër që ka shërbyer në këtë proces.

2. Komisioni nëpërmjet një memo informon kryetarin e bashkisë për të gjithë procedurën e kryer.

Hyrja në fuqi e rregullores

Rregullorja e shorteut publik hyn në fuqi datën e hyrjes që fuqi të vendimit të këshillit bashkiak që miraton atë. 

